
KOMUNIKATË PËR SHTYP 

Inaugurohet Këshilli lokal ekonomik dhe social në Strumicë 
 

Këshilli i Komunës së Strumicës e ka themeluar sot Këshillin lokal ekonomik dhe social 

(KES), me përkrahje nga Rrjeti i USAID-it për aftësitë e të rinjve për punësim (YES). Këshilli 

do të ketë rol këshillëdhënës për çështjet e punësimit të të rinjve, duke shërbyer si urë 

lidhëse mes nevojave të tregut të punës të përcaktuara nga punëdhënësit dhe aftësitë 

e zhvilluara nga të rinjtë e Maqedonisë gjatë procesit formal arsimor.  

 

Strumica është një prej tre komunave në të cilat punon USAID për themelimin e 

Këshillave lokalë për çështje ekonomike dhe sociale. Këto Këshilla do të jenë mjet për 

krijimin dhe zhvillimin e dialogut publik-privat mes të gjitha palëve të përfshira në tregun 

lokal të punës. Përveç përfaqësuesve lokalë, në Këshill marrin pjesë edhe përfaqësuesit 

nga Këshilli lokal rinor për udhëheqësi, Federata e sindikatave të Republikës së 

Maqedonisë dhe Organizata e punëdhënësve të Republikës së Maqedonisë.  

 

“Këto grupe lokale i njohin më mirë se kushdo tjetër sfidat dhe mundësitë e bashkësisë, 

si dhe mënyrat për ndryshime prej të cilave do të përfitojnë të gjithë pjesëmarrësit dhe 

që do të hapin mundësi në ardhmëri. Këshilli ekonomik dhe social do t’i shfrytëzojë 

njohuritë dhe kuptimin e afërt për mundësitë dhe mjetet relevante lokale për ndryshim 

që i kanë anëtarët e Këshillit, përmes shfrytëzimit të burimeve lokale njerëzore, materiale 

dhe financiare” ka deklaruar Ambasadori i Shteteve të Bashkuara, Paul D. Wohlers.  

 

Rrjeti YES i USAID-it do t’i ndihmojë Këshillat ekonomikë dhe socialë në krijimin e 

kapaciteteve, me qëllim të sigurimit të këshillave dhe propozimeve për Komunën. 

Menjëherë pas nënshkrimit të marrëveshjes për themelimin e Këshillit lokal ekonomik 

dhe social të Strumicës, Këshilli e mbajti mbledhjen e parë konstituive. 
 

SHËNIM PËR REDAKTORËT: 

Rrjeti YES i USAID-it implementohet nga Qendra për zhvillimin e arsimit (Education Development 

Centre), që është organizatë globale jofitimprurëse, me seli në Ualtham të shtetit Masaçusets në 

SHBA. Qendra përqendrohet në përmirësimin e procesit mësimor dhe promovimin e shëndetit. 

 

Që nga viti 1993, populli amerikan ka investuar rreth 500 milionë dollarë amerikanë në Maqedoni 

përmes USAID-it. USAID është duke implementuar projekte me të cilat krijohen vende të punës, 

zvogëlohet korrupsioni dhe përgatiten studentët e Maqedonisë për forcën e punës. Këto nisma 

e përkrahin tranzicionin e Maqedonisë drejt demokracisë stabile. USAID siguron ndihmë 

ekonomike dhe humanitare për më tepër se 100 shtete. Për më tepër informata, ju lutemi 

vizitoni: http://macedonia.usaid.gov/  

